
Heilög ferming

2. tími

Tilgangur: Að fræðast um fermingarsakramentið. Við biðjum Heilagan

anda oft að hjálpa okkur að lifa kristilegu lífi og bera Kristi gott vitni.



Hugmynd af kennslustund: Við lesum sjálf: Við lesum frásögnina um

hvítasunnuna í Postulasögunni, 2. kafla. Hvað gerðist þá hjá postulunum?

https://biblian.is/biblian/postulasagan-2-kafli/

Heilög ferming

Þú hlaust skírnarsakramentið í frumbernsku þinni áður en þú gast talað eða
hugsað. Foreldrar þínir vildu að þú tilheyrðir Guði frá upphafi lífs þíns.
Þegar þú stækkaðir lærðir þú líka að trúa á Guð. Nú veistu að Guð elskar þig. Þú
veist líka að Guð gleðst yfir því að þú skulir elska hann.
Þegar þú elskar einhvern þá sýnir þú það líka í verki. Þegar þú tilheyrir einhverjum
þá stendur þú við það. Þegar þú elskar Guð er þér óhætt að sýna það. Stundum er
það erfitt vegna þess að aðrir menn skilja það ekki.
Því færð þú hjálp frá Guði sjálfum svo að þú getir elskað hann.
Þessa sérstöku hjálp fáum við í fermingunni.
Í fermingunni kemur Heilagur andi inn í líf okkar á sérstakan hátt.
Þegar Jesús fór að kenna kom Heilagur andi yfir hann. Það var í ánni Jórdan.
Á hvítasunnuhátíðinni kom Heilagur andi yfir postulana.
Á nákvæmlega sama hátt kemur Heilagur andi yfir okkur í fermingunni.

Þá megum við, eins og postularnir, segja frá gleðiboðskap guðspjallanna. Við
megum einnig hjálpa fólki til að lifa kristilegu lífi.
Heilagur andi hjálpar okkur með heilagri fermingu að lifa góðu, kristilegu lífi og
vera hugrökk vitni Krists í heiminum.
Með fermingunni verðum við fullorðið, trúað fólk. Með þessu sakramenti líkjumst
við Kristi enn meir. Við tilheyrum Kristi enn frekar en áður. Þess vegna segjum við:
Með fermingunni þiggjum við óafmáanleg einkenni.
Við meðtökum einnig sjö gjafir Heilags anda.
Heilög ferming er því mikilvægt sakramenti. Þess vegna veitir biskup oftast þetta
sakramenti. Stundum felur hann líka presti að veita það.
Við meðtökum heilaga fermingu með handayfirlagningu og smurningu með
krismu.

Hvað gerist með heilagri fermingu?
Í fermingunni kemur Heilagur andi inn í líf okkar á sérstakan hátt.
Hvað gerir Heilagur andi í fermingunni?
Heilagur andi hjálpar okkur með heilagri fermingu að lifa góðu, kristilegu lífi og
vera hugrökk vitni Krists í heiminum.
Hvað þiggjum við í heilagri fermingu?
Með fermingunni þiggjum við óafmáanlegt einkenni.
Við meðtökum einnig sjö gjafir Heilags anda.
Hvernig meðtökum við heilaga fermingu?
Við meðtökum heilaga fermingu með handayfirlagningu og smurningu með
krismu.

Við handayfirlagninguna í fermingunni biður biskupinn um gjafir Heilags anda með
orðunum: „Almáttugi Guð, faðir Drottins vors Jesú Krists, þú endurfæddir þessi
börn þín með vatni og Heilögum anda og frelsaðir þau með því frá syndinni; send
þú þeim, Drottinn, Heilagan anda, talsmann þinn; veit þeim anda vísdóms og
skilnings, anda ráðspeki og krafta, anda þekkingar og guðrækni, fyll þau ótta
Drottins. Fyrir Krist, Drottin vorn.“




